
曾國偉會吏長與聖士提反堂 

 

受訪者 : 曾國偉會吏長 (下稱「曾」) 

訪問者 : 黃慧賢(下稱「訪」) 

訪問日期 : 2013年11月13日 

 

 

訪：今日係2013年11月13號，訪問曾國偉會吏長嘅。會吏長其實你都準備咗你想表

達嘅嘢啦。 

 

曾：好多謝黃慧賢小姐你嚟同我傾談下聖士提反堂教會嘅各方面嘅歷史啦。因為你俾

我嘅題目呢，喺我嘅經驗裡面呢，我係冇碰到嘅。倒不如講我碰到嘅，我嘅經驗啦，

嚟個分享啦咁樣。我係七十年代嘅時候嚟聖士提反堂咁樣，但係我對於聖士提反堂嘅

印象呢就係好早有啲，但係就唔係我直接參與知道，係啲教聲啊啲人提到啊，大堂有

人講㗎喇，但係冇轉變我對聖士提反堂嘅睇法有唔同。因為我要講嘅呢，就係香港聖

公會，嗰個禮拜堂呢係好多嘅，有分喺香港島教區，東九龍教區，西九龍教區，又澳

門傳道地區，四個地方。呢個係成立教省之後先咁樣分啫，早期冇咁分㗎。早期就係

港澳教區，包括晒呢啲，包括埋澳門㖭啦。喺港澳教區嘅時代呢，其實我就已經有機

會去各間禮拜堂。 

 

喺1998年之前呢，係聖公會港澳教區啊，我就任聖士提反堂嘅牧區助理，嗰陣時我係  

1969年嘅。之前，我一畢業出嚟呢，65年就係諸聖堂，事奉咗一年，係屬於九龍西區

嗰度，嗰時冇咁分。我又喺聖三一堂，嗰度屬於九龍東區，咁聖多馬堂喎，係屬於九

龍西區，我又係北角聖彼得堂喎，係屬於香港島，但當時冇咁樣分法。個原因呢有兩

個原因，我係去呢啲不同嘅地方，見到不同嘅牧者，我去啲禮拜堂呢，我每個主日去

不同嘅禮拜堂講道，同埋主持聖餐，因為有啲禮拜堂係會吏，佢唔能夠主持聖餐。亦

可以睇到有個牧師喺度，聖餐係好辛苦㗎嘛，咁多教友，呢度有2間大堂，2間中堂，

北彼 (註：北角聖彼得堂) 係中堂，多馬係中堂，聖三一大堂，諸聖係大堂。所以我

都有嗰個體驗，禮拜堂係點樣，係各有不同嘅。有啲禮拜堂主日崇拜之後牧區議員幫

手收捐嘅，佢哋發埋數據添嘅，好快手，整好咗之後幹事嚟簽收，好清楚㗎，即刻發

收據。後來我有同啲禮拜堂講你哋咁麻煩㗎，各有各好囉，喺禮拜堂崇拜之後，聯誼

呀好開心㗎，睇你點睇啦。 

 

我喺讀神學院嘅時候去實習嘅時候，去到基愛堂嗰到，嗰個區好多公屋嘅居民，知識

水平會唔同囉。你攞公禱書嚟崇拜嘅話呢，嗰啲文字佢覺得好艱深，你好難投入，大

堂就好地地，慣咗呀嘛。因此佢哋將啲崇拜禮文改為白話文，容易明白嘅，同係聖公

會係唔同囉，咁樣佢哋就可以崇拜投入囉。所以各有不同嘅，呢啲就算我做神學生嘅

時候呢，我有機會周圍去睇。所以我嚟到聖士提反堂呢，我覺得呢個係一個大堂，歷

史悠久嘅禮拜堂，我覺得係咁，各間禮拜堂有不同嘅傳統，不同嘅習慣，不同嘅做事

嘅方法，所以我唔會改變囉，嗰個思想囉咁樣。 

 

此外，我最早接觸聖士提反堂呢，就係我神學院畢業嘅時候，1965年，唔知係咪因為

神學生，畢業邀請我哋呢啲神學生嚟參加，聖士提反堂新堂建成100週年，即係好高

興嘅事喎，堂慶喎咁樣，咁我就有機會參加，我坐到喺聖士提反堂閣樓最後嗰行，睇

到晒，幾謙卑一坐到去後面。好難得呀，嗰日真係好多人，崇拜好莊嚴，充滿喜樂，

延開百席嘅時候又有得參加。啲教友高興到不得了，有空間嘅地方都企滿晒人，有好

多來賓要嚟睇下，聖士提反堂一間有冷氣設備嘅，我話佢奢侈都要睇下佢點樣奢侈

法。呢啲好自然好吸引。 

 

訪：呢啲咩人嚟㗎？ 

 

曾：其他教會嘅人，呢啲就唔好講出嚟。自己嘅教友都會話，佢有冇諗深一層嗰個環

境，嗰個時代係需要轉變，咁嘈吵點可以崇拜得㗎，專注唔能夠成日比外面嘈吵嘅聲

音嚟到騷擾㗎嘛。所以呢個就係我對聖士提反堂最早嘅參與。其實嗰時張榮岳牧師我

唔認識佢，佢唔認識我，知佢存在但冇機會交流過，嗰日都冇機會交流啦，咁多人。 

 

呢個係一個。第二個你話你簡單介紹下有關印象深刻嘅教會嘅領袖，六十、七十年代

嘅咁樣。呢方面呢，有但係唔需要我介紹，除非對佢好深刻嘅認識，就算我認識佢，

但係好多嘅報導，所以我喺呢方面呢，不單係講六十、七十年代，更遠既就係頭先所

講嘅，聖士提反堂早期嘅教友領袖，早期都有但現在真係好多㗎。我69年去，有四年

喺嗰度認識好多一啲，唔可以話早期得好緊要，但嗰啲教友嗰種熱心，默默地工作

㗎。從唔會爭取自己嗰個權利位置，都係為教會㗎，為有機會認識幫到，佢哋年紀好

大。 

 

到我6年之後返嚟，我73年離開79年再返嚟，有好多位都返天家，有啲對我嘅影響都好

緊要㗎。我去到呢，我唔講個名啦無謂，好資深嘅牧區議員，年紀好大嘅，去到好好

似同家人一樣。我嘅年紀同佢相差好遠，佢話你嚟到呢度，有咩需要要話畀我聽，你

有咩唔明，你話畀我聽，即係好親切嘅，呢啲呀，做一個新入去嘅後生仔，真係好窩

心。即係有人咁樣，但係佢知道你係咁嘅環境係需要早啲了解，有唔明我話俾你聽，

有需要你話俾我聽，佢係一個喺教會好資深嘅牧區議員，長者，好幾位都係咁㗎我無

謂講名，成班都係咁好大班人，早期嘅更加多，所以我喺呢度就講吓早期嘅聖士提反

堂嘅教友。因為最吸引我嘅，即係嗰啲先哲前言，同埋嗰度啲牧者，我哋家吓做間禮

拜堂好辛苦㗎嘛，佢唔單做一間，做幾間，你哋都係上帝恩賜，同埋個人對事奉嘅心

態係點樣，呢個都係好緊要囉。當日早期嘅教會領袖，唔會話俾你聽佢係領袖。但係

你睇佢嘅言行各樣嘅嘢，真係教會領袖，有好強烈嘅擴展天國使命，佢使到好想萬人

都做到基督嘅門徒，好渴望㗎呢樣嘢，佢哋對教會事奉嘅心真係羨慕。覺得呢啲都係

事奉，傳福音嘅工作係義不容辭嘅。此外佢哋對教育嗰個理想又係好強嘅咁樣，認為

教會能夠幫助民生，可以改善佢哋嘅生活，如果早期咁多窮人都幫佢哋脫離貧窮，貧

窮線咁樣，呢個係佢哋好關心早期呢啲。所以呢個點解聖公會咁鍾意辦學，係有個原

因，但我又希望早期佢哋對辦學嘅理念，佢哋能夠繼續。但好多時候都唔同㗎嘛，係

會轉變咗，呢種係好難得㗎。 

 

聖士提反堂呢，初初係喺大笪地，咁後來呢就喺1888年搬去現在呢個地方，薄扶林道

咁樣。同時呢方面搬遷好煩呀，但傳道嘅工作係冇停止嘅，呢方面搬遷，呢方面傳道

工作擴展到九龍、九龍半島。鄺日修牧師呢就係兼理九龍嘅教務，佢係1890年嗰時其

實喺聖士提反堂佢已經做呢啲工作。但1890年嘅時候佢嚟咗，聖士提反堂專責擴展九

龍嘅傳道嘅工作，嗰陣時又有位聖士提反堂嘅教友，呢個就係顧啟德，啟德機場嗰個

啟德。佢係一位教師，佢退咗休喇，但係佢心喺教會。就唔係突然間嘅，一定係一路

都有，退休後就全時間去到傳福音，就係佢[响]九龍城居住嘅石屋嗰度，作為佢傳福

音嘅報道所。咁始終都係地方細咁樣，加上鄺日修牧師嘅領導，仲帶埋一班新力軍，

呢個就係聖士提反堂嘅傳道啦。有吳錦棠啦，有劉汝騢先生⋯睇個名好似女士，同埋

莫壽增傳道嚟嘅先生，嚟到協助。呢度呢其中莫壽增傳道，1935年啊，我出世，成為

會督。呢啲受過訓練嘅傳道呢，係正式聖公會嘅受訓練傳道。佢參與九龍傳道工作呢

就發展得好順利囉，首先係聖三一堂，就有顧啟德先生，佢開始傳道嘅日子就係聖三

一堂成立嘅日子。1890年真係一個信徒嘅影響記緊啊，要佢開始嘅時候，就算有牧

師，可能喺第二個地方，但係佢喺嗰度建立一個根基，咁就當然有其他人參與嘅時

候。到聖士提反堂，呢啲對傳福音嘅使命係好強。而諸聖堂呢，亦係因為鄺牧師過去

而係咁樣建立。呢度呢我冇直接搵到資料，但係我喺諸聖堂事奉過一年咁樣，我同好

多教友去探訪，啲教友話我家人又喺聖士提反堂，呢個又話喺聖士提反堂嘅，嗰個又

話喺聖士提反堂嘅，嗰時冇分你係邊間堂我係邊間堂，總之我喺九龍嘅時候我就去呢

間禮拜堂。移民咗過去⋯教會嘅移民，喺個事奉好深，呢度聖士提反堂。當然我希望

喺諸聖搵到啲資料啦，邊啲人過去你可以搵下嘅，我摷到完全冇講歷史嘅，所以你哋

去搵啦咁樣。(訪：諸聖堂做緊堂史㗎，可以過去摷下。) 

 

曾：聖士提反堂嘅霍靜山牧師呢，佢喺教會嘅事奉真係好大囉，佢喺聖士提反堂嘅時

候呢，就係佢倡議成立堂議會嘅，現在稱牧區議會。堂議會係希望信徒可以有機會參

加管理教會各種嘅事務，教會係好民主嘅，乜嘢都大家一齊做、一齊分享、大家一齊

知，唔會掩住啲嘢㗎嘛。咁樣呢啲係參與教會事務，係一件好事嘅囉，事奉上帝嘅冇

秘密㗎嘛。咁所以第一屆嘅堂議會呢一共有七個議員，有七個值理，讓教友明白呢就

係講議員。主任牧師同信眾呢就係覺得香港人口一路增加，西環一路最早就好繁盛，

需要擴展福音嘅工作去中環、去東區咁樣。所以呢裏面三個值理或者三個牧區議員睇

到喎，教友唔計在內添喎，就去咗聖保羅堂，嚟到創堂，兩個係牧區議員、一個係資

深教友，嗰度都有寫黃茂霖呀⋯資深教友啦。其實佢討論嗰方面都有參與工作嘅，去

建堂，黃茂霖就呢度冇。你去建堂啫，但係邊個主持聖工啊？所以呢聖保羅堂又好、

聖馬利亞堂又好、霍靜山[牧師]呢係去主理兼理做聖工，就去建堂。聖工一定要牧師

去做，所以佢係不怕辛苦。實情好辛苦，但係佢為神工作，佢覺得呢啲嘢係個好開

心、好感恩嘅事奉，呢啲係我哋要學習嘅咁樣，中環嘅聖保羅堂。 

 

聖保羅堂就係1911年嗰度成立，除咗霍靜山牧師之外呢，頭先都講到四位建堂者，三

位就係聖士提反堂啦咁樣⋯為資深交友啦。當時呢香港島嘅人口就逐漸向中環移過去

啦，移過去東區添啦。咁聖馬利亞堂呢就喺嗰度創堂，1912年呢聖馬利亞堂正式成

立，聖士提反堂嘅主任牧師又要兼任。我都覺得超人呀，不過我諗嗰陣時係好多傳道

幫佢。我見有好多禮拜堂，其他禮拜堂好多傳道，呢啲傳道係受過訓練㗎嘛，佢真係

可以幫到，交得俾佢做。好重要嘅其實牧師要負責返，聖馬利亞堂嘅堂務啊，同埋有

人幫手，同時調派咗一位費氏姑娘 ⋯因為有時啲翻譯唔知係點㗎咁樣，就協助聖馬利

亞堂嘅主日學，同埋探訪嘅工作。呢兩樣好基本嘅，你去一間禮拜堂要做呢啲嘢，呢

啲基本嘅一定要做，牧師可以做，但你點分身，呢個有安排㗎嘛。教友人數增加得好

快，1920年呢已經達到600人，大家一齊去做、嗰種同心係可以得嘅。 

 

好多時候開頭嘅禮拜堂呢，都係好普通，面積唔大或者點樣。由於係三十年代呢，中

國教會倡議教會本色化，故此係聖馬利亞堂嘅設計上呢，採用咗中國古典建築嘅形

式，你家吓就知佢點解會起成咁。係知道古典好靚，結婚好鍾意喺嗰度影相。就係因

為三十年代中國教會要主張本色化咁樣，所以舉行開幕嘅大禮嘅時候呢，係有何明華

會督同埋莫壽增會督，聖士提反堂嘅傳道咁樣嚟到主理嘅。林護先生亦參與建堂嘅事

工，喺聖士提反堂、去聖保羅堂、又去聖馬利亞堂，參與建堂嘅事工。 

 

當然仲有好多，不過我哋睇到紀錄嘅就係佢啫，同埋佢好主張要普及教育。對嗰啲受

唔到教育嘅，佢個心裏面好唔舒服，所以佢初初要起嘅就係一間，不單貧窮嘅子弟，

亦為婦女，嗰種平等嘅觀念。所以佢提議中環要開辦一間女書院，早期係女書院嚟嘅

⋯聖保羅女書院。咁就漸漸發展，男女子中學⋯聖保羅男女中學。呢個只係我哋睇到

呢一個對教育嘅重視，其他嘅禮拜堂都係一樣。所以⋯呢個呢⋯就講下其中一啲聖士

提反堂早期嘅教友。佢哋嗰種熱心，真係我哋為佢哋感恩，為聖士提反堂有啲咁好嘅

教友，希望我哋都能夠仿效，傳福音⋯嚟到呢個咁重要嘅使命⋯向前行咁樣。所以有

時科學不斷進步，如果唔能夠進步係好可惜嘅事。 

 

第三就係張榮岳副主教喺本堂領導有咩特色呢咁樣。佢嘅特色就係佢其實好多嘢，好

有才能，但係佢咁有才能而係奉獻俾教會，俾教會使用。佢做一個唔係喺教會都可以

好出名，佢係一個好出名嘅記者。英女皇加冕嘅時候，佢係代表香港去英國出席，報

導返嚟俾香港。佢係華僑日報嗰個寫社論社評，我睇過佢寫，一陣間就寫完1000字。

夜晚返工⋯我唔知佢11點12點返去，佢就處理佢啲報社嘅事務，寫社論返到屋企。佢

精力可以咁充沛，朝頭早講道一次⋯佢嘅早堂八點鐘，我話唔係我，佢就上去講道，

十五分鐘啊嘛⋯聖餐十五分鐘。佢嘅內容好豐富，對社會各種民生嘅生活配合得好

好，今日聖經嘅教訓，哇！好動人嘅，係一個咁好嘅人才。不過呢啲都唔喺我呢度裏

面，我講嘅就係佢喺中學。我都有講過嘅，就詳細啲，因為我學校吖嘛，呢度就略為

賴下。好多人都唔知道佢喺事奉嗰度個奉獻咁大，一般人只係你整好、又起好曬我就

喺度⋯教會嘅起禮拜堂，但係佢所做嘅嘢就唔係咁多人知道，佢係一個咁博學嘅、咁

能幹嘅咁樣。佢面貌就好嚴肅，但係佢呢就胸襟好廣闊，你要同佢傾談原則先體驗得

到佢嘅心地係好仁慈嘅。所以你唔係有機會接觸到佢，淨係睇佢外表好cool。所以我

之前，無端白事都唔接觸佢，只知有咁嘅人。喺聖士提反堂係第一次接觸佢，接觸佢

之後，佢係一個好好嘅長者、好好嘅上司，佢好關心你嘅工作，『有咩你同我講』、

『有咩你做呀，唔掂就搵我』。呢啲係一個好好嘅長者，有後台有支持你嘅，你可以

放心去工作。有咩建議你可以建議俾佢，佢唔會好古板，做得呢個位置係個社 會都唔

會係一個古板嘅人，保守嘅人或者點樣。咁所以我喺聖士提反堂呢樣我都好開心。喺

呢度，講佢呢，我只係講佢喺聖士提反堂嗰個建設嗰方面，當然佢堂務係好多啦，作

為一個會吏長啊或者，佢係教區嘅會吏長好多喇。 

 

佢喺1951年呢，張牧師就係紐西蘭返嚟香港，佢返嚟香港就做聖士提反堂嘅堂主任，

當時呢已經起咗間幼稚園㗎喇。所謂幼稚園其實起咗間副堂，鍾仁立牧師起咗間副

堂，然後喺副堂做幼稚園。張牧師嚟到香港嘅時候呢，其實佢對社會個情況好了解，

即刻知道學校好欠缺，學生冇書讀，即刻‘51年呢就起小學借用副堂嚟上課咁樣。第

一年呢，第二年就有新加人，好多人報名㗎嘛⋯分上下午班。再過幾年呢⋯冇位㗎啦⋯

冇地方可以起㗎嘛，雖然加建咗啲課室啫。所以當日呢香港係好多七層大廈，唔知你

知唔知呢，七層大廈，嗰時叫徙置區，家吓有公屋呀⋯咁樣⋯喺天台，始南小學最初

都係天台㗎，我都去過參加過佢哋啲活動呀，去嗰度講道啊⋯啲學生呀咁樣。好普遍

㗎⋯七層大廈上高個天台變咗學校，你冇辦法吖嘛⋯咁樣啲環境呀。我又喺十架堂工

作過呀嘛。有啲學校直情係喺街市入面，周圍都係賣菜、賣魚呀盛⋯圍住曬你咁樣。

喺二樓呢⋯嗰啲人煮飯呢，有時把菜刀跌咗落嚟，下底係學生⋯喺地下嗰層係學校，

上高係住人，環境好惡劣。但係中國人、香港人都好重視子女嘅求學嘅需要，佢即刻

起小學，唔夠啦⋯所以要擴充校舍啦，1952年嘅時候擴充校舍，喺副堂上高加課室，

但係好快都係唔夠。所以就要諗計劃，係1956年呢就向政府貸款，嚟到買返喺聖堂嗰

個原地嘅地方，嗰個地段要就近吖嘛，嗰個地段，去建築一個小學新嘅校舍。家吓你

睇到呢，就係嗰個小學個位，但係家吓冇小學，當日嘅小學。 

 

就算結束嘅時候，聖士提反堂小學都係好出名㗎。結束呢，因為佢係私校，初初就唔

係想轉津貼啦，因為私校嗰個學生直接上中學，中學都係私校嚟㗎⋯嗰陣，後來中學

又要轉。中學轉嗰陣呢小學呢，就有啲困難呀。吓吓你係私校吖嘛咁樣，但係仍然係

家長好信任㗎。到我離開啊，因為我要處理埋啲嘢啦⋯03年嘅時候，唔好俾啲手尾人

啦，咁我就同校董會結束咗小學。我哋結束嘅方法呢，唔係話一結束就結束，而係喺

結束嗰年呢，就唔收一年班，第二年呢就唔收二年班，一路咁上有四、 五年嘅時間。

我哋預咗五百萬呢，因為你咁樣結束嘅時候呢，學生會一路少，教員會少，但係我哋

仍然維持得到嗰個副校長同埋個主任呀。哇！好愛學校佢哋唔走，一路做呢⋯佢哋好

愛學校，佢哋一路堅持到底。所以我哋講出同家長交代、同學生交代、同社會交代。

首先呢，我哋要通過牧區議會、通過校董會咁樣，向佢哋講解、招待新聞記者。我哋

要講出我哋結束，我哋要光榮結束，你冇學生呀，我哋雖然係不牟利啫，我哋剩返個

五百萬呢，就用喺呢四、五年嗰個俾教員學費呀，同埋支付一切佢哋嘅活動⋯照樣。

所以當時呢，全香港嘅報紙⋯就我所知⋯張張報紙，都刊登聖士提反堂小學光榮結束

呢件事。呢啲真係教會辦學嘅精神，照顧到教員、學生、學生家長，有咁好嘅安排，

即係少有見到。呢個雖然係結束，但係光榮結束，係一個好好嘅見證。教會做事係要

咁樣，左中右嘅報紙都賣咁樣。我哋傳福音就係咁樣，所以有啲突然間一結束，啲家

長都唔知點好，可以點呀？我派你去睇吓邊間學校收你，未必收你㗎⋯咁樣。所以呢

⋯個題外話咁樣。 

 

到1956年呢，就起好小學新校舍，好出名，香港非常出名，你係徙置大廈嘅學校同呢

間有家政室、有美勞室⋯各樣都齊備⋯有健身室，好出名。家吓就冇得講啦⋯咁樣，呢

個完咗喇。1963年嘅時候呢，就要發動籌建新聖堂啦，因為副堂咋嘛⋯嗰間起咗。預

備副堂第日喺上面起聖堂嘅，係因為副堂呢，都不足以應付聖公會發展。同埋其實應

付得到各方面嘅需要啦，好細啊⋯地方細。咁初初預算係喺副堂上高加建一層，因為

嗰個建築條例所限，可能嗰個要求不同⋯唔可以。結果就拆咗副堂，重新喺原地再起

聖堂同副堂，就係現在呢間。咁就係1965年呢，落成啟用，啱啱又一百週年喇。 

 

呢間新堂嘅設計新穎，係水冷式嘅冷氣機啦，都係好特別喇。咁係香港第一所基督教

堂係有呢啲咁嘅空調設備，聽講仲話係遠東。雖然有好多人讚賞，亦都有好多人批評

⋯呢啲係過去嘅事，仲要批評嘅⋯佢嘅禮拜堂都有冷氣設備。但係我哋嗰時有呢，係

實際環境嘅需要，如果唔係就唔可以囉。 

 

1968年呢，人口不斷增加，大陸好多移民不斷增加，學位需求一路都成正比嘅。白約

翰主教就為派張榮岳法政牧師，就專責本會學校教育嘅工作，同埋釐定教區內中、小

學嘅發展嘅計劃。即係教育嘅⋯即係呢個係一個，如果你做研究嘅工作可以冇乜嘢睇

嘅，但係佢真係設隊執行。佢係要配合佢心裏面⋯都係好需要教育嘅發展，基督教嘅

教育為配合本港教育嘅擴展，同埋聖士提反堂小學學生家長嘅要求，呢度搜證自己

喎。因為你小學升咗中學咁樣，所以呢就起聖士提反堂中學。雖然有18個課室唔大，

但係當時好緊要，好需要咁樣。喺以前嘅聖士提反堂舊堂堂址嗰度呢，嗰個位置起幾

間中學，互相了解下。我只能夠想像，現在中學嘅位置就係舊禮拜堂。 

 

此外呢，喺佢領導之下呢⋯主教嘅囑咐啦，佢喺港澳教區建咗7所中學，12所小學，

係呢20年間佢一共建咗19所中小學。呢個就係佢難以想像嘅⋯呢個，佢每一樣都係好

盡心盡力，親自參與嚟到做呢啲工作。呢啲唔可以俾得人，所以教會有時啲建設呢，

交帶咗一個人負責，你做得唔好就話你呀。啊⋯死話冇用囉，已經起成咁樣、做成咁

樣，一定要自己親力親為，一係你就唔好做。 

 

訪：我想問吓呢，呢啲中學同小學嘅設計係咪則師做㗎？ 

曾：唔係，唔會，其中有啲係啦，呢個係嗰個校董會嚟到決定㗎嘛咁樣。同埋當日如

果早期嚟講呢，教區佢有個委員會嘅，雖然話張榮岳法政牧師⋯或者會吏長⋯去負

責，但係佢一定有位委員，之後又每間學校組織校董會，都好多工作嘅，好多準備

嘅。就唔會係⋯有一啲係⋯莫壽增中學，攞獎㗎⋯嗰隻。咁多學校唔會㗎，某方面嚟

講，聖公會係呢⋯講喺呢方面呢⋯就好民主，校董會呀⋯個權責好重要。有啲人就覺得

最好劃一啦，好似天主教咁劃一咁樣。所以各有好處，但係如果你話做得唔好呢，咁

我希望劃一。但係做得好呢，各有姿彩、各有出處，所以希望係向好嗰方面。 

 

張榮岳會吏長呢，喺聖士提反堂事奉咗27年，有16年係因應禮拜堂傳道嘅事工，同埋

教育嘅發展嘅需要，一步一步咁、有計劃咁，將整個聖士提反堂嘅園地翻新重建，使

到宣教同教育嘅工作並駕齊驅咁樣。佢可謂係基督嘅忠心嘅僕人，佢要實踐基督嘅

愛，可以話奉獻一生，為主為人努力建設天國嘅使命，真係咁樣呢到講嘅。 

 

我哋喺聖士提反堂中學起咗一個張榮岳會督嘅紀念堂，唔知你有冇聽過，即係我哋都

喺自己禮拜堂有個表示，即係好恰當得到咁樣。但係佢唔係計較呢啲，佢嘅事奉真係

純粹為上帝俾佢嘅使命，要忠心嚟到去執行，幫到教會、幫到香港個社會。 

 

訪：呢度有少少資料唔知曾會吏長知唔知，好似有個印象就係牧區議會曾經推薦過張

榮岳會督去代替何明華會督去做香港嘅會督，嗰陣時白約翰未嚟嘅時候呢，其實牧區

議會有啲推薦行動，不過好快打被冧咗。 

 

曾：如果呢啲，我又唔出奇。有提議啫，人就好難講㗎。前面有個唔認識嘅，呢個認

識嘅，大家都咁高咁大。當日呢，好多資深嘅牧者都係好有才幹嘅，所以咁樣提出嚟

唔出奇嘅。 

 

訪：所以可能又唔一定係張榮岳牧師。 

 

曾：唔一定，有啲你提議佢又唔接受，咁後來佢接受做副會督，日子咁短。 

 

(訪問完) 

 

 

 


